
Bugungi kunda respublikamizda barcha yo‘nalishlarda keng ko‘lamli islohotlar olib 
borilmoqda. Jumladan, turizm sohasida ham. Hukumat miqyosida qabul qilinayotgan turizm 
istiqbollariga oid qarorlar islohotlarning huquqiy asosi bo‘lib xizmat qilmoqda. Xususan, 
Prezident Shavkat Mirziyoyev tomonidan “O'zbekiston Respublikasida turizmni jadal 
rivojlanishtirishga oid qo'shimcha chora-tadbirlar to'g'risida”gi [1] PF-5611-son Farmoni 
qabul qilingan bo'lib, unga ko'ra, turizm turlari,  shakllari va ularning  institutsional asoslari 
belgilab berilgan. 

Turistik qishloq ovullarini yaratish yo'nalishlari va uning  institutsional asoslari hamda  
hududlar  kesimida  turistik qishloq zonalarini yaratish yuzasidan taklif va tavsiyalar  
keltirilgan. Turistik mehmon uylarini tashkil qilishning institutsional  asoslari yaratilgan. 2019-
yil 16-aprelda qabul qilingan O'zbekiston Respublikasining “Turizm to'g'risida”gi [2] Qonuni, 
shuningdek O'zbekiston Respublikasi Prezidentining 2019-yil 13- avgustdagi “O'zbekiston 
Respublikasidagi turizm sohasini yanada rivojlantirish chora-tadbirlari to'g'risida”gi [3] PF-
5781 son Farmoni  sohani yanada rivojlantirish uchun muhim ahamiyat kasb etdi. Mazkur 
vazifalarga ko'ra, 2019-yil 1-noyabrdan boshlab, eng yuqori turizm salohiyatiga ega  bo'lgan 
fuqarolar yig'inlari (shaharcha, qishloq, ovul, hamda shahar va shaharchalar, qishloq va 
ovullarining mahallalari) ro'yxatini shakllantirish, ushbu fuqarolar yig'inlari hududlarida 20 
dan  kam bo'lmagan oilaviy  mehmon uylari  tashkil etish chora-tadbirlari ko‘rilgan. Va bu 

turistik hududlarda tashrif buyiruvchilar uchun 5 xil xizmat ko'rsatish turlari ishlab chiqilgan. 
Ular: yashash, ovqatlanish, dam olish va boshqa xizmatlardir. Turistlar uchun “Turizm 
mahallasi”, “Turizm qishlogi”, yoki “Turizm ovuli” maqomi berilgan fuqarolar yig‘inlari “Obod 
qishloq” va “Obod mahalla” davlat dasturlarida birinchi navbatda, kiritilishi qa'tiy belgilab 
qo'yilgan. O'zbekiston Respublikasida turizmni takomillashtirish bo‘yicha keng qamrovli 
islohotlarning hududlardagi ijrosi ham bosqichma-bosqich ta’minlanib bormoqda. Ana 
shunday turizm rivojlanib borayotgan hududlardan biri - Zomin tumanidir. Tumanning 
madaniy, tarixiy merosi hamda xushmanzara tabiati - uzoq yillardan buyon sayyohlarni o'ziga 
chorlab kelmoqda. O'zbekiston Respublikasi Prezidentining 2021-yil 6 apreldagi “Zomin 
turistik-rekreasion zonasi faoliyatini hamda xalqaro umummavsumiy tog‘-changi kurortini 
tashkil etish chora-tadbirlari to'g'risida”gi PF-6201son Farmoniga muvofiq belgilangan asosiy 
qoidalaridan kelib chiqib, Zomin turistik-rekreasion zonasini yaratish va rivojlantirish, 
shuningdek ko'rsatib  o'tilgan kamchiliklarni bartaraf etish nazarda tutilgan. Bu hudud hozirgi 
kunga kelib, ancha takomillashib, o'z turistlari ega bo‘lmoqda[4]. 

Zomin tumanida turizmning ko‘pgina turlari: ekoturizm, etnoturizm, gidroturizm, 
tibbiyot turizmi, gastroturizm kabi yo‘nalishlar, shuningdek, tog‘ chang‘i sporti, zeplayn, rafting 
kabi yo‘nalishlar ham rivojlanib bormoqda. Yuqorida sanab o‘tilgan turizm turlarining 
aksariyati rivojlanishida, hududning o‘ziga xos joylashuvi va tabiiy boyliklari sababdir. 

Tumanning relyefi xilma-xil bo'lib, tekisliklar, adirlar, tog' yonbag'ri va tog'larning 
o'zaro mujassamlashganligini ko'rish mumkin. Turkiston tog' tizmasi va uning davomi bo'lgan 
Molguzar tog'lari o'ziga xos iqlim va tabiat manzaralarini vujudga keltirgan[4]. Mazkur tog‘ 
yonbag‘rlaridan bir nechta soylar oqib keladi. Jumladan, Zominsoy, Achchisoy, Peshag'orsoy, 
Uvolsoy, Turkman, Jaloir va Xo'jamushkensoy kabilarni ta’kidlab o‘tish mumkin. Bu soylar 
Zomin gidroturizmi rivojlanishiga yordam bermoqda. Soylar orasida eng kattasi- Zominsoy 
bo'lib, uzunligi -58kmdir. Havzasi-700km hisoblanadi. Zominsoy va mavsumiy suvlaridan 
ratsional foydalanish maqsadida 1986-yilda Zomin suv ombori qurib ishga tushirildi. Zomin 
tumanining suvga bo'lgan ehtiyojining ma’lum qismini qondirishda, Zomin suv ombori muhim 
sanaladi[5]. 

Zominga tashrif buyiruvchi sayyohlar tumanning tog‘lik qismiga chiqish yo‘lida, albatta 
Zomin suv omboriga to‘xtab o‘tadi. Va Ombor yaqinida joylashgan Zomin qurtlari va 
gihohlaridan xarid qilishadi. Mazkur kichik savdo rastalarini, yaqin yillarda o‘ziga xos turistik 
savdo markaziga aylantirish bo‘yicha istiqbolli rejalar ishlab chiqilmoqda. 

Jizzax viloyatida turizm klasterlarining asosi poydevori bo‘lgan Zominning o‘ziga xos 
turizm hududlaridan biri -1976-yilda tashkil etilgan 48ming gektarga ega Zomin Milliy bog‘idir. 
Milliy bog‘ va Zomin davlat qo‘riqxonasi hududi va undagi tabiat manzaralari – Zomining 
ekoturizm asosini tashkil etadi. Mazkur bog‘ - dengiz sathidan 4000 metrgacha balandlikda 
joylashgan. Zomin milliy tabiat bog'i Turkiston tog' tizmassda joylashgani bilan turistlar bu 
yerga albatta kelishlari uchun qiziqish uyg'otmoqda. Zomin milliy tabiat bog'i Turkiston tog' 
tizmasining shimoliy yonbag'rida Jizzax viloyatining Zomin va Baxmal tumani hududlarida 
joylashgan. Uning maydoni 24.110gani tashkil etadi. Dengiz sathidan 1000m dan to 4033m 
gacha balandlikda bo'ladi. 2009-yilda olib borilgan ishlar, o'tkazilgan tahlil natijalari avvalgi 
ma'lumotlar bilan taqqoslanibgina qolmasdan, uning inson va xo'jalik uchun ahamiyati 
kattaligida bilan ajralib turadi[6].  

Zomin Milliy bog‘iga tutashib ketgan noyob tabiat asari – bu Zomin davlat 
qo‘riqxonasidir. Zomin tog' o'rmon qo'riqxonasi - Pomir Oloy tog' tizmasiga kiruvchi, Turkiston 
tizmasining g'arbiy va shimoliy yon bag'rida joylashib, qo'riqxona Turkiston tog'lari janubiy-
sharqiy qismini suv bilan o'rab turgan daryo Boyqo'ng'irsoy bilan, shimoliy chegarasi esa katta 
tog' tizmasiga ya'ni Molguzar bilan o'ralgan. 

XIX asrning 50-yillarida rus olimi A.P. Fedchenko tomonidan tadqiq etilgan bo‘lsa,  O.E. 
Knorring XX asrning boshlarida o'rmon xo'jalik ishlarini tashkil etish uchun - u ishni Sangzor, 
Baxmal va Zomin  o'rmon xo'jaligiga rahbarlik qiladi va Zomin o'rmon dachasini yaratadi. 

1959-yilga kelib Zomin qo'riqxonasi to'liq tashkil topgan bo'lsa, uning umumiy maydoni 
15600 ga yetadi. 1978-yil umumiy maydoni 31500ga yetib, hozirgi paytda 26848ga ni o'z ichiga 
oladi. Zomin qo'riqxonasi O'zbekiston Respublikasi Davlat o'rmon qo'mitasi qoshidagi ov 
xo'jaligi, qo'riqxonalar va milliy bog'lar boshqarmasiga qarashli hisoblanadi. G‘arbiy Turkiston 
tog‘larining shimoliy yonbag‘rida, Zominsuv daryosi havzasida joylashgan Zomin o‘rmon 
xo‘jaligining tarkibiga Zomin yer maydoni, O‘rmon xo‘jaligi institutining Ko‘lsoy tayanch punkti, 
Zomin tog‘-o‘rmon qo‘riqxonasi kiradi[7].  

Hozirda qo‘riqxonaga tashrif buyuruvchi sayyohlar soni yildan-yilga oshib bormoqda. 
Buni statistik ma’lumotlar tasdiqlaydi. 

Zomin tumaniga insonlar faqat turist sifatida sayohat uchun emas, balki davolanish, 
sog'lomlashish, qiziqarli joylarda zavq olish va qator boshqa sabablar bilan ham tashrif 
buyuradi. Bu esa, tumanda tibbiyot turizmini yangi pog‘onaga ko‘tarmoqda. Buni isboti 
tariqasida sayyohlarning davolanib, shifo topib ketganini misol qilib keltirish mumkin. Tabiiy 
davolash kurslari orqali turistlarni shifo topib ketishida, yoki insonlarning salomatligini 
yaxshilashda – tumandagi Zomin sihatgohining alohida o‘rni bor. Bu maskanga turli 
viloyatlardan, shuningdek, xorijdan insonlar kelib davo topib ketishadi. 

Zomin tumanida ziyorat turizmining ham tobora rivojlanib borayotganligini ko‘rish 
mumkin. Bunga avvalo, ziyorat turizmini takomillashtirishga oid qaror va farmonlarning 
tumandagi ijobiy ijrosi sabab bo‘lmoqda. Ziyoratgohlarda turistlarga zamonaviy shart-
sharoitlar yaratish, avvalo ziyoratgohlarning umumiy ahvolini yaxshilash va mavjud 
muammolarni bartaraf etishga qaratilgan islohotlar samarasi demakdir. Sanab chiqilsa, aslida 
tumanda ziyoratgoh va muqaddas qadamjolar ko‘p. Ammo, birgina misol keltirsak, Zomin 
tumani, Kultepa qishlog'ida bir ziyoratgoh bor. Bu ziyoratgoh tumanning ziyorat turizmini 
yaxshilashga birmuncha hissa qo‘shib kelmoqda. Mahalliy aholi orasida mazkur ziyoratgoh 
haqida bir necha afsona va haqiqatlar saqlanib qolgan. Jumladan: …”Zomin mavzelaridan birida 
dunyoga kelgan Abdulkarim ismli inson Namanganda XIX asrning o'rtalarida Mag'zubi 
Namangoniy maktabiga o'qishga boradi[8]. Abdulkarim 8 yil davomida maktabda og'ir 
yumushlarni bajarish bilan bir qatorda tinimsiz bilim olib, Islom arkonlari va tibbiyot ilmini 
mukammal egallaydi. Mag'zubi Namangoniy ilm dargohi dovrug'i turli joylarga tarqalgan edi. 
O'sha vaqtda Samarqanddan imom jo'nating degan noma keladi. Shunda Mag'zubi Namangoniy 
shogirdlariga " Bizning oldimizga kim bir g'alvir suv olib kelsa, shu Samarqandga imom qilib 
jo'natiladi deydi. Uning qo'lida yigirma yildan ortiq ta'lim olgan shogirdlari qila olmagan bu 
ishni, Abdulkarim amalga oshiradi. Mag'zubi Namangoniy shogirdi Abdulkarimga hujjat 
to'g'rilab, muhr bosadi. Va oq tuya berib, shu tuya qayerga cho'ksa o'sha yerda qirq kun chilla 
o'tirib ketaver deydi. Yo'lga chiqqan Abdulkarim tuyasi Kultepa qishlog'iga yetganida, hozirgi 
g'or oldida cho'kadi. Abdulkarim shu yerda g'or kovlab (yoki mavjud g'orda) 40 kun chillada 
o'tiradi. Mahalliy xalq orasidagi yaradorlar, dardmand kishilar uning oldiga kelib, undan shifo 
topadilar. Shu qishloqdan ketgach, u chillaxona qilgan maskanni - mahalliy xalq o'zlari uchun 
muqaddas qadamjoga aylantiradi. Garchi bu afsona xalq orasida tildan tilga o'tib kelgan 
bo'lsada, uning zamirida haqiqat yotibdi. Sababi g'ordan mahalliy aholi tomonidan topilgan 
ashyoviy buyumlar jumladan, Janob eshon xalifa Abdulkarim Domullo Barotga tegishli qadimiy 
qissa va qo'lyozma hujjat ham topilib, hujjatdagi ma'lumotlarda "Qo'qon xoni Xudoyorxon 
(1845-1875) ismini mavjudligiga asoslanib bu hujjatning tuzilish sanasi 1845-yildan keyingi 
davrga oid" degan xulosaga kelish mumkin. O'zbekiston Respublikasi Fanlar Akademiyasi Abu 
Rayxon Beruniy nomidagi Sharqshunoslik institutiga jo'natilgan tarixiy hujjatga institut katta 
ilmiy xodim izlanuvchilari S. G'ulomov va S. Muhammadjonovlar tomonidan (13.11.2017) javob 
xati tarzida yozilgan qisqa tavsifda Zomin tumani Kultepa qishlog'idagi g'ordan topilgan 

topilma haqida ….“Abdulkarim bobo g'orda Qur'on oyatlari va Imom Buxoriyning hadislarini 
chilla qurib yod olgan. Ibn Sinoning xalq tabobati kitoblarini o'qib o'rganib sharqona usulda 
odamlarni davolagan. U kishiga muhr bilan tasdiqlangan hujjat ham berilganligi ko'rsatilgan. 
G'orning tarixi shifo va ma'rifat oluvchilar uchun bir ziyorat maskani ekanligi ma'lum degan 
so'zlar bitilgan. Hozirda ziyoratgoh g'ori og'zida ajoyib kichik gumbazli xonaqoh qad rostlagan. 
Ziyoratgoh oldida shu nom bilan ataluvchi masjid ham mavjud. Xuddi shu kabi tumandagi 
boshqa ziyoratgohlar ham o‘z tarixiga ega. Jami, 109 ta moddiy me’ros obyektlari mavjud bo‘lib, 
shundan, 73 tasi arxeologiya, 33 tasi arxetektura va 3 tasi monumental yodgorliklar 
sanaladi[9]. 

Tumanda rivojlanib, xorijliklar e’tiborini jalb etib borayotgan turizmning tarmoqlaridan 
yana biri -  gastro turizm demakdir.  Gastro turizmi bu - mahalliy taomlarni tatib ko'rish, ovqat 
tayyorlash va o'sha taom orqali hududning milliy an’ana va urf-odatlarini his etishdir. Gastro 
turizmida Zominning tandir go‘shti va patiri o‘ziga xos hisoblanib, mahalliy va xorijiy sayyohlar 
uchun alohida e’tirofga sazovor bo‘lmoqda. Gastronomik turizm, xususan, Zomin tandiri va 
patiri xorijiy sayyohlar e’tiborini jalb qilib kelmoqda. Shu bois, 2025-yil Zomin patiri 20-
geografik hududni anglatuvchi gastro belgi sifatida ro‘yxatdan o‘tkazilgan[10]. Tumanning boy 
tabiiy resurslariga tashqi ta’sir etmagan holda, ulkan turizm salohiyatidan samarali foydalanish 
darkor. Ammo, tumanda turizm inftratuzilmasi yetarli darajada rivojlandi deyish mushkul, 
chunki hududda turistlarni qiynab kelayotgan muammolar ham mavjud. Masalan, turistlarga 
ko‘rsatiladigan xizmatlar sifatining pastligi va sonining chegaralanganligi, transport xizmati, 
restoran va ovqatlanish shaxobchalarining kamligi, mehmonxona narxlarining ichki turistlar 
uchun yuqori ekanligi kabi sabablar shular jumlasidandir. Biroq, sanab o‘tiligan kamchiliklarni 
bartaraf etish uchun bosqichma-bosqich islohotlar qilinmoqda. Maqsad – tumanga yurtimiz va 
xorijiy sayyohlar tashrifini oshirishdan iborat. 

Xulosa qilib, aytganda Zomin tumanida turizmni rivojlantirish ishlari o'z natijasini berib, 
tuman, viloyat va respublikamizni dunyoga namoyon etgan holda iqtisodiyotini yaxshilashda, 
madaniyatlararo aloqalarni mustahkamlashda va yangi ish o'rinlari paydo bo'lishida ijobit 
ta’sir etib kelmoqda. 

